
Ankarada keçirilən beynəlxalq simpoziumda 
Azərbaycanda məhkəmə-hüquq sistemində 

qazanılan uğurlar maraqla qarşılanıb

Nümayəndə heyətləri əvvəlcə Anka-
radakı Heydər Əliyev Parkında olublar. 
Parkda ümummilli lider Heydər Əliyevin 
abidəsi önünə Baş Prokurorluğun və 
Ali Məhkəmənin adından əklil qoyulub, 
dahi şəxsiyyətin əziz xatirəsi ehtiramla 
yad edilib.

Sonra nümayəndə heyətləri Prezi-
dent Rəcəb Tayyib Ərdoğanın iştirakı 
ilə Türkiyə Ali Məhkəməsinin və Baş 
Prokurorluğunun yeni inzibati bina 
kompleksinin açılış mərasiminə qatılıb. 

Sentyabrın 2-də Ankarada, 
Türkiyə Ali Məhkəməsinin və Baş 
Prokurorluğunun yeni inzibati bina 
kompleksində “Kassasiya instansiyası 
məhkəmələrində mükəmməllik” mövzu-
sunda beynəlxalq simpozium keçirilib.

Azərbaycan Respublikasının 
Baş prokuroru Kamran Əliyev və Ali 
Məhkəmənin sədri Ramiz Rzayev 
simpoziumda iştirak edirlər. Simpozi-
uma 14 ölkənin Baş prokuroru və Ali 
məhkəmələrinin sədrləri qatılıblar.

Türkiyənin dövlət himninin 
səsləndirilməsi ilə başlanan tədbirdə 
çıxış edən Türkiyə Ali Məhkəməsinin 
sədri Mehmet Akarca simpoziumun 
məqsəd və vəzifələrindən danışaraq, 
ölkəsində məhkəmə-hüquq sistemində 
həyata keçirilən islahatlar, onların əhatə 
dairəsi, bu sahədəki yeniliklərdən da-
nışıb. Mehmet Akarca deyib ki, ədalət 

prinsipləri insan hüquqlarının qorunma-
sı istiqamətində hər birimizin qarşısında 
duran mühüm vəzifədir”.

Simpoziumda çıxış edən Ali 
Məhkəmənin sədri Ramiz Rzayev 
qardaşlıq münasibətlərini tarixi köklər 
üzərində və “Bir millət, iki dövlət” prinsi-
pi ilə uğurla inkişaf etdirən Azərbaycan 
və Türkiyənin qazandığı nailiyyətlərdən, 
həmçinin torpaqlarımızın işğaldan azad 
edilməsi uğrunda apardığımız haqq 
mübarizəsindən Türkiyə dövlətinin və 
xalqının qətiyyətli dəstəyindən bəhs 
edib. R.Rzayev Türkiyədə tüğyan edən 
meşə yanğınlarının sondürülməsində 
Azərbaycanın sərgilədiyi qətiyyətli 
mövqeyin qardaşlıq münasibətlərinin 
əbədiyyətə qədər davam etməsinin 
daha nümunəsi olduğunu vurğulayıb.

Azərbaycan Prezidenti İlham 
Əliyevin və Türkiyə Prezidenti Rəcəb 
Tayyib Ərdoğanın liderliyi ilə iki qardaş 
ölkə arasında bütün sahələrdə dinamik 
inkişafın qorunduğunu diqqətə çatdı-
ran Ali Məhkəmənin sədri, həmçinin 
ölkəmizdə məhkəmə-hüquq sistemində 
aparılan islahatlar, ədalətin qorun-
ması üçün həyata keçirilən kompleks 
tədbirlər, şəffaflığın təmin olunması, 
elektron məhkəmə sisteminin tətbiqi 
və digər sahələrdə görülən işlər 
barədə simpozium iştirakçılarına ətraflı 
məlumat verib. 

Simpoziumda çıxış edən Baş 
prokuror Kamran Əliyev Azərbaycan 
Prezidenti İlham Əliyevin siyasi 
kursuna uyğun olaraq, prokurorluq 
orqanlarında genişmiqyaslı islahat-
ların aparıldığını, işin çevikliyinin və 
səmərəliliyinin artırılması, müasir 
dövrün tələblərinə cavab verən peşəkar 
kadrların formalaşdırılması məqsədilə 
Baş Prokurorluğun tərkibində aparıl-
mış struktur dəyişiklikləri barədə tədbir 
iştirakçılarına geniş məlumat verib. 
Baş prokuror, həmçinin ölkəmizdə 
prokurorluğun cinayət mühakiməsi 
icraatında və cinayət təqibindən kənar 
fəaliyyəti, o cümlədən müvafiq instan-
siya məhkəmələrində dövlət ittihamının 
müdafiəsində prokurorluğun yeri və 
rolundan da ətraflı söhbət açıb.

Çıxışında Azərbaycan ilə Türkiyə 
arasında qardaşlıq münasibətlərinə 
geniş yer ayıran Baş prokuror Kamran 
Əliyev ötən əsrin əvvəllərində Qafqaz 
İslam Ordusunun həyata keçirdiyi 
xilaskarlıq missiyası başda olmaqla 
xalqlarımızın və dövlətlərimizin ən çətin 
sınaqlardan keçərək hər zaman dar 
gündə biri-birinin yanında olmasını bü-
tün dünyaya örnək kimi dəyərləndirib. 

Qeyd edək ki, səfər çərçivəsində 
Türkiyənin Ali Məhkəməsinin sədri 
Mehmet Akarca və Baş prokuroru Bekir 
Şahin ilə görüşlər keçirilib. 

Görüşlərdə tarixi köklərlə bir-birinə 
sıx bağlı olan xalqlarımızın əzəli 
qardaşlıq münasibətlərinin siyasi, 
iqtisadi, mədəni və digər sahələrdə də 
dinamik inkişaf etdirildiyi bildirilərək, bu 
əlaqələrin Azərbaycan xalqının ümum-
milli lideri Heydər Əliyevin “Bir millət, 
iki dövlət”, Türkiyə Respublikasının 
banisi Kamal Atatürkün “Azərbaycanın 

kədəri kədərimiz, sevinci sevincimizdir” 
kəlamları ilə ifadə edildiyini, Azərbaycan 
Prezidenti İlham Əliyevin və Türkiyə 
Prezidenti Rəcəb Tayyib Ərdoğanın 
ciddi səyləri, apardıqları uzaqgörən xa-
rici siyasət, həmçinin tarixi əhəmiyyətli 
Şuşa Bəyannaməsinin imzalanması 
nəticəsində iki qardaş ölkə arasında 
əlaqələrin etibarlı strateji əməkdaşlıq 
səviyyəsinə qalxmaqla dostluq və qar-
daşlıq prinsiplərinə əsaslandığı xüsusi 
vurğulanıb.

Görüşlərdə qeyd olunub ki, 44 gün-
lük Vətən müharibəsinin ilk anlarından 
Türkiyə Respublikasının rəhbərliyi və 
xalqı ölkəmizə siyasi-mənəvi dəstəyini 
nümayiş etdirməklə birlik və qardaş-
lığımızın sarsılmaz olduğunu bütün 
dünyaya bir daha bəyan edib.  

Söhbət zamanı bütün sahələrdə 
olduğu kimi, ölkələrimizin prokurorluq, 
ədliyyə və məhkəmə orqanları arasında 
əməkdaşlığın yüksək səviyyədə 
olduğu bildirilib, hüquqi əməkdaşlıq, 
ekstradisiya, prokurorların təlimi və 
digər əhəmiyyətli sahələrdə əlaqələrin 
bundan sonra da uğurla davam 
etdiriləcəyinə əminlik ifadə olunub.

Səfər çərçivəsində bir sıra ölkələrin, 
o cümlədən Qazaxıstan, Qırğızıstan, 
Özbəkistan, Bosniya və Herseqovina, 
Bolqarıstan, Şimali Makedoniya, 
Fələstin və Küveyt nümayəndə heyətləri 
ilə də görüşlər keçirilib, əməkdaşlığın 
perspektivləri ətrafında faydalı 
müzakirələr aparılıb.

Sabir ŞAHTAXTI, 
AZƏRTAC-ın xüsusi müxbiri

Ankara

Azərbaycan Respublikasının Baş prokuroru Kamran Əliyevin 
və Ali Məhkəmənin sədri Ramiz Rzayevin rəhbərlik etdikləri 
Azərbaycan nümayəndə heyətlərinin Türkiyə Respublikası 

Ali Məhkəməsinin sədri Mehmet Akarcanın və Baş prokuroru Bekir 
Şahinin dəvəti ilə Ankaraya səfəri davam edir. Səfər qardaş ölkənin 
Ali Məhkəməsi və Baş Prokurorluğunun yeni inzibati kompleksinin 
açılışında, həmçinin “Kassasiya instansiyası məhkəmələrində 
mükəmməllik” mövzusunda təşkil edilən beynəlxalq simpoziumda 
iştirak məqsədilə həyata keçirilib.

Azərbaycanın Xarici İşlər 
Nazirliyi Ermənistanın Qarabağda 
separatçılığı təşviq edən 
bəyanatlarını sərt şəkildə pisləyib

Azərbaycanın tarixi və beynəlxalq hüquqi 
çərçivədə mövcud olan ərazilərinə qarşı 
əsassız iddialarından, tarixin saxtalaşdırıl-
masından əl çəkməyən, beynəlxalq hüquq 
prinsiplərini kobudcasına pozan, yürütdüyü 
təcavüzkar siyasət səbəbindən düşdüyü 
acınacaqlı vəziyyətdən nəticə çıxarmayan bir 
ölkənin heç bir çərçivəyə sığmayan bu davra-
nışı yalnız xəstə təxəyyülün nəticəsidir. 

Ermənistan rəsmiləri istədikləri qədər 
tarixi faktları və hüququ yanlış təqdim 
etməyə çalışa bilərlər, lakin bu, həqiqətləri 
dəyişməyəcək. Qarabağ Azərbaycanın tarixi 
ərazisidir, beynəlxalq tanınmış ərazilərinin 
ayrılmaz tərkib hissəsidir.

Ermənistan hələ 1980-ci illərin sonla-
rından başlayaraq, Azərbaycanın Dağlıq 
Qarabağ Muxtar Vilayətinə açıq iddialar irəli 
sürüb, təcavüzkar separatçılığı dəstəkləyib. 
Məlumdur ki, Azərbaycanın icazəsi olma-
dan Dağlıq Qarabağın birtərəfli qaydada 
ayrılması sovet qanunlarına zidd idi və bu, 
hələ o zaman ali konstitusiya səviyyəsində 
təsdiqlənmişdi.

Öz müqəddəratını müəyyən etmək hü-
ququna istinad edən Ermənistan rəsmiləri, 
1991-ci il dekabrın 10-da Qarabağda se-
paratçıların keçirdiyi “müstəqillik referendu-
munun” muxtar vilayətin hüquqi baxımdan 
tərkib hissəsini təşkil etdiyi Azərbaycanın 

razılığı olmadan və bu bölgənin azərbaycanlı 
əhalisinin iştirakı olmadan keçirildiyini 
söyləmirlər.

Azərbaycanın Qarabağ bölgəsinin 
Ermənistan silahlı qüvvələri tərəfindən 30 
ilə yaxın hərbi işğal altında saxlanıldığı, bir 
milyonadək azərbaycanlının fundamental 
hüquqlarının pozulduğu faktının üzərindən də 
erməni rəsmiləri susqunluqla keçirlər.

Bu və digər faktları, Ermənistanın 
əsassız və destruktiv mövqeyini, beynəlxalq 
təşkilatların qərarlarını uzun illər ərzində 
dəfələrlə rəsmi bəyanatlarımızda 
səsləndirdik. Onilliklər ərzində münaqişəni 
danışıqlar yolu ilə həll etmək üçün strateji 
səbir nümayiş etdirdik. Təcavüz siyasətindən 
əl çəkməyən Ermənistanın növbəti hərbi 
təxribatına cavab olaraq başlanılan 44 günlük 
Vətən müharibəsi nəticəsində beynəlxalq 
ədaləti və Azərbaycanın ərazi bütövlüyü-
nü bərpa etdik. Bundan sonra Azərbaycan 
ərazilərinə qarşı hər hansı iddialarla çıxış 
etmək və ərazilərimizdə aqressiv separatçı 
meyilləri qızışdırmaq cəhdləri tərəfimizdən 
qətiyyətlə alınacaq və lazımi şəkildə cavab-
landırılacaqdır.

Bölgədə yaranmış yeni reallıqlar fonunda 
Ermənistanın sərgilədiyi destruktiv davranışın 
nəinki heç bir perspektivi yoxdur, əksinə, bu 
mövqe Ermənistanı səfalətə sürükləyir”.

Azərbaycan Respublikası Xarici İşlər Nazirliyinin Mətbuat xidməti idarəsi 
Ermənistan rəsmilərinin Azərbaycan ərazilərində separatçılığı qızışdıran 
bəyanatlarına dair məlumat yayıb. 

Xarici İşlər Nazirliyinin Mətbuat xidməti idarəsindən AZƏRTAC-a daxil olan 
məlumatda bildirilib: Ermənistanın Baş naziri və bu ölkənin Xarici İşlər Nazirli-
yinin sentyabrın 2-də Azərbaycanın Qarabağ bölgəsində separatçılığın təşviq 
olunmasına xidmət edən bəyanatlarını qətiyyətlə pisləyirik.

Operativ Qərargah: Azərbaycana gələn 
əcnəbilər COVID-19 pasportu tələb 
edilən obyektlərə daxil ola bilərlər

Məlum olduğu kimi, Nazirlər Kabinetinin 2021-ci il 26 may tarixli 151 nömrəli 
Qərarına əsasən, bir sıra ölkələrin COVID-19 pasportuna malik vətəndaşlarının 
və həmin ölkələrdə daimi yaşayan digər ölkə vətəndaşlarının, habelə 

vətəndaşlığı olmayan şəxslərin hava nəqliyyatı vasitəsilə Azərbaycan Respublikasına 
giriş-çıxışına icazə verilib.

Nazirlər Kabineti yanında operativ 
qərargahdan AZƏRTAC-a bildiriblər ki, həmin 
şəxslər ictimai iaşə müəssisələrinin, meh-
manxanaların, iri ticarət mərkəzlərinin qapalı 
məkanlarında və COVID-19 pasportu tələb olu-
nan digər obyektlərdə göstərilən xidmətlərdən 

istifadə edə bilərlər. 
Həmin obyektlərə giriş və ya müvafiq dövlət 

orqanlarının əməkdaşları tərəfindən monitorinq 
zamanı xarici ölkədə verilmiş COVID-19 pas-
portu etibarlı sayılır.

Paralimpiyaçılarımızın böyük idman 
uğurları əlilliyi olan şəxslərin qələbəyə 
nail olmaları üçün aparılan məqsədyönlü 
dövlət siyasətinin məntiqi nəticəsidir

Avqustun 24-dən Yaponiyada 
keçirilən XVI Yay Paralimpiya 
Oyunlarında iştirak edən 

Azərbaycanın paralimpiyaçıları 
indiyədək  11-i qızıl, 1-i gümüş və 4-ü 
bürünc olmaqla 16 medala yiyələnib. 
İdmançılarımız qızıl medalların sayına 
görə dünya ölkələri arasında ilk 
onluqda qərarlaşıb.

Əmək və Əhalinin Sosial Müdafiəsi 
Nazirliyindən AZƏRTAC-a verilən məlumata 
görə, ölkəmizdə paralimpiya hərəkatı ümummilli 
lider Heydər Əliyevin əlilliyi olan şəxslərə, onla-
rın arasında idmanın geniş yayılmasına yüksək 
qayğısı və dəstəyi nəticəsində formalaşıb. Onun 
təşəbbüsü ilə 1996-cı ilin fevral ayında Milli 
Paralimpiya Komitəsi yaradılıb. Elə həmin il də 
ölkəmiz ilk dəfə olaraq Atlanta X Yay Paralimpi-
ya Oyunlarında təmsil olunub. Ulu öndər Para-
limpiya Oyunlarına yola düşən idmançılarımızla 
görüşərək onlara uğurlar arzulayıb. O, 2000-ci 
ildə Sidney XI Yay Paralimpiya Oyunlarında 
iştirakçıları olan idmançılarla görüşündə onları 
əldə etdikləri uğurlara görə təbrik edib, əlilliyi 
olan şəxslərin qazandığı idman nailiyyətlərini 
yüksək dəyərləndirib. 

Prezident, Milli Olimpiya Komitəsinin 
 Prezidenti İlham Əliyevin xüsusi qayğısı, 
dəstəyi ilə Azərbaycan paralimpiya hərəkatının 
inkişafı üçün də genişmiqyaslı və ardıcıl işlər 
aparılır. Prezident İlham Əliyev və birinci xanım 
Mehriban Əliyevanın iştirakı ilə 2008-ci ildə 
Sumqayıt şəhərində hazırda Əmək və Əhalinin 
Sosial Müdafiəsi Nazirliyinin tabeliyindəki 
Sosial Xidmətlər Agentliyinin nəzdində fəaliyyət 
göstərən Paralimpiya İdman Kompleksinin 
açılışı olub. Bu, MDB məkanında ilk dəfə olaraq 
beynəlxalq standartlara uyğun idman obyektidir.

Dövlət başçısının daim paralimpiyaçılarımızı 
diqqət mərkəzində saxlaması, onlarla tez-tez 
görüşlər keçirməsi, əlilliyi olan idmançılara 
həmişə dəstək olması, onların uğurlarının 
layiqli şəkildə dəyərləndirilməsi ölkəmizdə 
paralimpiya idman növlərinin sürətli inkişafına 
şərait yaradıb. Elə bu günlərdə Prezident İlham 
Əliyev və birinci xanım Mehriban Əliyevanın 
Tokioda qələbə qazanan idmançılarımızı 
təbrik etməsi paralimpiyaçılarımıza böyük  
diqqətin, onların uğurlarının yüksək səviyyədə 
qiymətləndirilməsinin nümunəsi olmaqla, idman-
çılarımızı yeni qələbələrə ruhlandırır. 

Bununla bərabər, əlilliyi olan şəxslərlə bağlı 
dövlət siyasətinin əsas prioritetlərindən biri də 
onların, habelə sağlamlıq imkanları məhdud 
uşaqların idmana, paralimpiya idman növlərinə 
olan maraqlarının hərtərəfli dəstəklənməsidir. 
Onların idmana cəlb edilməsi, bu sahədə 
özlərini inkişaf etdirmələri üçün  çoxsaylı 
layihələr, proqramlar icra edilir. Əmək və 
Əhalinin Sosial Müdafiəsi Nazirliyi tərəfindən 
əlilliyi olan şəxslərin cəmiyyətə inteqrasiyası 
məqsədilə həyata keçirilən tədbirlərin mühüm 
bir istiqaməti də həmin kateqoriyalardan olan 
şəxslər arasında idmanın təbliğinə, onların 
idmana aktiv şəkildə cəlb edilməsinə və idman 
bacarıqlarının inkişafına yönəlib.  

Paralimpiya İdman Kompleksi idmançıları-
mızın yarışlarda uğur qazanması üçün lazımi 
səviyyədə təlim-məşq prosesi keçməsində 
mühüm rola malikdir. Bunun üçün bütün maddi-
texniki şəraitin yaradıldığı kompleksdə Sosial 
Xidmətlər Agentliyi ilə Milli Paralimpiya Komitəsi 
tərəfindən birgə müxtəlif idman növləri üzrə 
beynəlxalq və yerli yarış, eləcə də çempionatla-
ra hazırlıq məqsədilə təlim-məşq prosesi təşkil 
olunur. 

Tokioda əldə olunan böyük idman uğurları 
da təbii ki, əlilliyi olan şəxslərin qələbəyə nail 
olmaları üçün aparılan məqsədyönlü dövlət 
siyasətinin məntiqi nəticəsidir. 163 ölkənin 
mübarizə apardığı “Tokio-2020” paralimpiada 
yarışlarında hazırda 10-cu yerdə qərarlaşan 
Azərbaycan idmanın 6 növü üzrə 24-ü kişi və 
12-si qadın olmaqla 36 idmançı ilə təmsil olu-
nur. Yarışlar sentyabrın 5-dək davam edəcək.

Türk Şurasına üzv olan və müşahidəçi dövlətlərin media 
orqanlarının nümayəndələri Ağdam rayonuna səfər ediblər

Sentyabrın 2-də Türk 
Şurasına üzv olan və 
müşahidəçi dövlətlərin media 
orqanlarının nümayəndələri 
erməni işğalından azad olunan 
Ağdam rayonuna səfər ediblər.

Qonaqlar əvvəlcə Pənahəli xanın 
Ağdam şəhərində yerləşən imarəti və 
İmarət stadionu ilə tanış olublar. Erməni 
vəhşiliyinə məruz qalan tikili barədə 
məlumat verilərək bildirilib ki, Qarabağ 
xanlığının banisi Pənahəli xan XVIII 
əsrdə Ağdamda ağ daşdan ev tikdirib. 
Ağdam şəhərinin adı da buradan götü-
rülüb. Qədim türk dilində isə Ağdam ki-
çik qala mənasını daşıyır. Ağdam şəhəri 
Qarabağ xanlığı dövründə inkişaf edib.

Diqqətə çatdırılıb ki, Ağdam ra-
yonunda erməni vandalizminə məruz 
qalan tarixi-memarlıq tikililərindən biri 
də Qarabağ xanlığının banisi Pənahəli 
xanın imarətidir. XVIII əsrə aid bu 
tarix-memarlıq abidəsi xan nəslinin ilk 
mülklərindəndir. İşğal edilən ərazilərdəki 
digər tarixi-mədəni, dini abidələr kimi, 
Pənahəli xanın imarəti də ermənilər 
tərəfindən təhqir edilib, vandalizmə 
məruz qalıb. Tövlə kimi istifadə edilən 
xan sarayında inək və donuz saxlanılıb.

Burada Qarabağ xanlığının əsasını 
qoymuş Pənahəli xanın və xanlıqda 
müxtəlif illərdə hakimiyyətdə olmuş 
hökmdarlar – İbrahimxəlil xanın və 
onun oğlu Mehdiqulu xanın qəbirüstü 
türbələri, həmçinin Mehdiqulu xanın 
qızı Xurşidbanu Natəvanın məzarları 
olub. Qarabağ xanlarının nəslindən 
olmuş digər görkəmli şəxslər də bu 
qəbiristanlıqda dəfn edilib. Lakin 
Ağdam şəhəri işğal olunduqdan sonra 
qəbiristanlıq da erməni vandalizminə 
məruz qalıb. Erməni vandalları 
İbrahimxəlil xanın türbəsini və Qara-
bağın sonuncu hakimi Mehdiqulu xan 
Cavanşirin qızı Xurşidbanu Natəvanın 
qəbirüstü abidəsini də dağıdıblar.

Xarici jurnalistlər Ağdam şəhər 
Cümə məscidində ermənilərin 
törətdikləri barbarlıqlarla da tanış olub-
lar. Nümayəndə heyətinə ermənilərin 
müharibə cinayətləri, mədəni, tarixi, 
dini abidələri məhv etmələri barədə 

məlumat verilib. Bildirilib ki, ermənilər 
işğal etdikləri digər rayonlarda oldu-
ğu kimi, Ağdamda da Azərbaycanın 
tarixi-mədəni irsinə qarşı görünməmiş 
vandalizm həyata keçiriblər. Rayon-
dakı abidələr, mədəniyyət ocaqları, 
məscidlər, qəbiristanlıqlar dağıdılıb, 
təhqir edilib, bəziləri isə erməniləşdirilib. 
Erməni vandalizminə məruz qalan 
 tarixi-dini abidələrdən biri də Ağdam 
şəhər Cümə məscididir. 

Ağdam Cümə məscidi 1868– 1870-ci 
illərdə memar Kərbəlayi Səfixan 
Qarabaği tərəfindən tikilib. Ölkə 
əhəmiyyətli abidələr siyahısında olan 
bu məscid “Qarabağ məscid memarlığı” 
məktəbinə aiddir. Ermənilər məscidi 
hərbi məqsədlərə görə dağıtmayıb, 
onun minarələrindən koordinasiya üçün 
istifadə ediblər. Məscidin minarələri 
daxildən sökülüb, tavanı bir neçə 
yerdən uçurulub, dizayn və yazıları 
bilərəkdən yararsız, tanınmaz vəziyyətə 
salınıb. Erməni vandalları Ağdam Cümə 
məscidində də mal-heyvan saxlamaqla 
azərbaycanlılara, müsəlman aləminə 
qarşı öz nifrətlərini nümayiş etdiriblər.

Türk Şurasına üzv olan və 
müşahidəçi dövlətlərin media or-
qanlarının nümayəndələri işğaldan 
azad edilmiş Ağdam şəhərinə səfər 
çərçivəsində burada inşa olunacaq 
ilk yaşayış binasının təməlinin qoyul-
duğu əraziyə gəliblər. Azərbaycan 
Respublikası Prezidentinin xüsusi 
nümayəndəsi Emin Hüseynov bildirib ki, 
işğaldan azad olunmasından bir neçə 

ay keçməsinə baxmayaraq, Ağdamda 
müsbətə doğru çox böyük dəyişiklik var, 
bərpa və yenidənqurma işlərinə başla-
nılıb. Qafqazın Xirosiması kimi tanınan 
Ağdam Azərbaycan Prezidentinin və 
hökumətinin təşəbbüsü ilə regionun ən 
gözəl şəhərlərindən birinə çevriləcək. 
Ağdam sülh, əmin-amanlıq şəhəri ola-
caq, doğma yurdlarından 30 il ayrı qal-
mış insanların bu torpaqlara təhlükəsiz 
şəraitdə qayıdışı təmin ediləcək.

Ağdam şəhərinin Baş planı ilə tanış 
olan qonaqlara həyata keçiriləcək qu-
ruculuq işləri barədə də ətraflı məlumat 
verilib. Bildirilib ki, Azərbaycan Res-
publikasının Prezidenti İlham Əliyev 
mayın 28-də Ağdama səfəri zamanı 
avtomobil yolunun, yaşayış binasının, 
Sənaye Parkının, 1 saylı məktəbin 
yeni binasının təməlinin qoyub, park-
meşədə ağac əkib. Baş plana əsasən 
Ağdam şəhərinin ərazisi 1750 hektar, 
şəhərətrafı bağlar 2450 hektar ola-

caq. Burada ağıllı və dayanıqlı sosial 
infrastruktur yaradılacaq. Şəhərdə 
15 ədəd məktəb və uşaq bağçasının 
inşası nəzərdə tutulub. Məktəb və uşaq 
bağçalarının əhatə dairəsi 500 metr 
təşkil edir. Ağdamda ilkin olaraq şəhər 
sakinləri və qonaqları üçün 125 hektar-
lıq böyük meşə parkı salınacaq. Bərpa 
olunacaq Ağdam kanalı şəhərin içindən 
keçəcək və onun suyu burada yaradıla-
caq gölə töküləcək.

Həmçinin Ağdamda Sənaye Parkı 
da yaradılacaq. Park qida sənayesi, 

kiçik sənaye və xidmət, iri sənaye 
müəssisələri, sosial və texniki zona-
lar, TIR parkı, tikinti materiallarının 
satışı bazası hissələrinə bölünəcək. 
Burada tikinti materiallarının istehsalı 
müəssisələrinin yaradılması, kənd 
təsərrüfatı məhsullarının qablaşdırıl-
masının, meyvə-tərəvəz konservlərinin, 
ət və süd məhsullarının, şərab, yem, 
gübrə istehsalı və emalının, eyni za-
manda, xidmət sahələrinin, soyuducu 
kameraların təşkili də planlaşdırılır. 

Ağdamın strateji coğrafi mövqeyi, 
digər bölgələrlə qovuşuqda yerləşməsi, 
insan resursları potensialı və infrastruk-
tura çıxış imkanları rayonun gələcəkdə 
Qarabağın sənaye mərkəzinə 
çevrilməsi imkanlarını genişləndirir.

Bununla da xarici jurnalistlərin iş-
ğaldan azad olunmuş Ağdam rayonuna 
səfəri başa çatıb.

AZƏRTAC

3 sentyabr 2021-ci il, cümə 5

USER 2
Машинописный текст
S.5.

USER 2
Машинописный текст




